
KAUKAVU VILE ANE

IOANESI
MUKAUKAVU MULAI NOXIꞌA 
TA MITEMA NOXOU LATAUA 

VAIKALA SOU MAULI
Vaikala lamana

Uoli voloxu noxou Ioanesi ane mukaukavunu tei ꞌo ne tavaꞌu ta tamei. Anu 
umasaxa lexe usuꞌulineꞌi ta mitema sou iloꞌa Lataua ilou ꞌOlu Iesu Kalisito 
ixolu ipita utotomu. Xe mupeletotosiꞌa lexe ilaxaineꞌi noxiꞌa ta tisa kalakalavoi. 
Xo maasi la iꞌoxonu loloxaꞌa la ilai vaꞌaxu noxou Lataua. Ta tisa kalakalavoi 
iꞌoxo lexe mimii no lialia ꞌo ne, anu masua. Mo Iesu anu Lataua ꞌOlu kalumo. 
Xo Anu muneꞌe muxolu no lialia ꞌo la muxali itema loxo nenge ta mitema ꞌo 
si, mo muꞌoxonu ꞌiliꞌilixo loxo nenge ta mitema no lia ꞌo taꞌoxoꞌoxonu ꞌo. Aneꞌi 
mivikala aloxo ꞌo lexe itema vile umasaxa ilou Lataua ixolu, la anu laixe lexe 
anu uxavutalanu mimii no lialia ꞌo uasi. ꞌIlixo lailaixe xe ꞌilixo sou tamasaxaiꞌa 
ta menexinge ne anu mii sou lialia ꞌo uasi. La sou ngaxavutala sou ngamulinu 
ꞌiliꞌilixo ane ne.

Ioanesi muvikala lamana lexe, ilomuxaꞌa sou imulinu lavulavu ane ne uasi. 
Anu muvikala lexe Iesu anu muxali itema maninasou. La sou ta mitema e 
mimuxaxu taneꞌi noxou Iesu ne imasaxau Lataua xe imasaxaiꞌa ngatongatoꞌo.

Aꞌalo muai no nano aloxo ꞌo
Vaikala lamana 1:1-4
ꞌIliꞌilixo sou lamana xe isivoxo 1:5–2:27
Lataua ta ꞌolu xe Satani ta ꞌolu 2:28–4:6
Tamulinu ꞌilixo noxou Lataua 4:7–5:12
Vaikala kaluxusou 5:13-21

1 �1  aMii ane muxolu tatei no mine Lataua ukoinu mimii uao ne, nexi 
telomusou mo temaisou no iexi mo temaisou laixe manina mo 

tekasou. Anu vaikala sou mauli ane nexi taaꞌaloxu ꞌo.
2   bMauli ane ne muxali, la nexi temaisou. La sou nexi tavikala lamana 

no anu ꞌo, xe taaꞌaloxu mauli ane ukalu uasi ulai noxinge. Mauli ane 
kaluxu uasi ne, Anu ilou Momu Lataua mixolu mipita, ia Anu muxali 
noxixe. 3  Tavaꞌu xo nexi taaꞌalomengixu mii ane nexi temaisou mo 
telomusou ne, nexi temasaxa lexe nenge nengeꞌa taxali vilesisi. Taxali 
vilesisi, la nenge tapita noxou Maminge ilou ꞌOlu, Iesu Kalisito. 4  cNexi 
tekaukavunu vaivaikala ane ꞌo, sou lexe nenge taxali vilesisi, la nexi 
taꞌosa manina. 

Tamulimulinu ꞌIlixo sou Lamana
5  dLataua anu lamana, ia ꞌilixo sou isivoxo vile uxolu noxou uasisi 

manina. Anu aꞌalo ane ne, nexi telo-musou noxou Iesu Kalisito, la sou 
nexi taaꞌalomengixu. 6   eLexe nenge tavikala lamana lexe nenge noxou 
Lataua texali vilesisi, ia nenge tamuli-mulinu ꞌiliꞌilixo sou isivoxo, la 
nenge tekalavoi mo tamulinu vaikala manina noxou Lataua uasi. 7 Ia lexe 
nenge tamulimulinu ꞌiliꞌilixo sou lamana loxo anu umulimulinu, la nenge 
nengeꞌa taxolu tapita mo sialuxu ꞌOlu Iesu munixisinge la sou nenge 
noxou Lataua taxali laixe no anu ꞌilixo masumasua ukalusi.

8   fLexe nenge tavikala lexe nenge taꞌoxonu ꞌilixo vile masua uasi, la 
nenge xavutalamenge ukalavoinenge, mo vaikala manina noxou Lataua 
uxolu noxinge uasi. 9 Ia lexe nenge tapalaꞌalixu ꞌiliꞌilixo masumasua 
noxinge, la Lataua uxiu tumalouu ꞌiliꞌilixo ne, mo ukalipalanenge no 
anu ꞌiliꞌilixo masumasua, xo Lataua uvikala lexe uꞌoxonu mii maꞌia, la 
umulinu vaikala noxou, la uꞌoxonu mii laixesi. 10 Lexe nenge tavikala lexe 
nenge taꞌoxonu ꞌiliꞌilixo masumasua uasi, la nenge tavikala lexe Lataua 
anu itema sou kalavoi. Mo vaikala manina noxou Lataua uxolu no nano 
no maulinenge uasi.

2 �1  gTa molomoloxeni e eni amasa-xainge, ngalomu. Tavaꞌu xo eni 
ekaukavu vaivaikala ane ne, xo eni emasaxa lexe ngingi ngaꞌoxonu 

ꞌilixo vile masua uasi. Ia lexe evile uꞌoxonu susu vile, la anu mii vile 
uasi. Xo nenge telavusou lexe itema vile sou utulu no paꞌumenge sou 
usuꞌulinenge, la uvivikala ulai noxou Maminge, Anu a muxolu. Itema 
ane anu mulapu manina, anu Iesu Kalisito. 2   hAnu mulosou maulixu sou 
munoꞌinge mulivulivunenge no anu ꞌiliꞌilixo masumasua noxinge. Anu 
muꞌoxonu aloxo ne singesi uasi, sou siꞌa ta mitema no xalee xalee tuatuala 
ukalusi kalumo.

3  Lexe nenge tamulimulinu lapuloto noxou Lataua, la telavu lexe nenge 
telavusou Lataua. 4 Itema vile uvikala lexe anu mulavusou Lataua, ia 
umulinu lapuloto noxou Lataua uasi, la anu itema sou kalavoi mo vaikala 
manina noxou Lataua uxolu noxou uasi. 5  iIa lexe itema vile umulinu 
vaikala manina noxou Lataua, la anu tanuxu menexu manina loxo Lataua 
tanuxu. ꞌIlixo ane ne, uxolu noxinge, la nenge telavu lexe nenge texolu 
noxou. 6  Evile uvikala lexe uxolu noxou Lataua, la laixe lexe anu umulinu 
Iesu xuaꞌu.

7  jTa menexilo e eni amasaxainge, ngalomu. Eni akaukavunu lapuloto 
vile alavua ulai noxinge uasi, eni akaukavu lapuloto ane teinu e ngingi 
ngelomusou no mine ngemuxaxu tangengi noxou Kalisito. Lapuloto 
ane teinu ne, anu aꞌalo ane ngingi ngelomusou. 8   kIa eni akaukavunu 
lapuloto ano o loxo lapuloto alavua ulai noxinge. ꞌIlixo noxou Iesu mo 
ꞌilixo noxinge mumaxaꞌu lexe lapuloto ane ne, anu manina. Xo ꞌilixo sou 
isivoxo, anu asou ukalu, ia lamana maninasou mukaasinge mukalu.

9  lItema vile ane anu uvikala lexe anu muxolu no anu lamana, ia 
tanuxu vimou uasisi, la anu a uxoxolu no isivoxo sio. 10  mIa anu ane 
tanuxu vimou, la anu muxolu no anu lamana. La sou anu ususu no anu 
ꞌilixo vile masua uasi. 11  nIa anu ane tanuxu vimou uasi, la anu muxolu 
no isivoxo mo uxixaoxao no isivoxo. La ulavusou lexe anu ulai neꞌei uasi, 
xo isivoxo la anu umalei uasi. 12  Ta molomoloxeni e amasaxainge, eni 
akaukavumengi, xo Lataua muxiu tumalouu ꞌiliꞌilixo masumasua noxinge 
no anu ualasou Tila Iesu. 13  Mo kaukavu kalumo ulai noxiꞌa ta mamiꞌa, xo 
ngingi ngelavusou Iesu ane muxolu tatei no mine Lataua ukoinu mimii 
uao. Mo kaukavu kalumo ulai noxiꞌa ta maulu, xo ngingi ngetaloxolixu 
itema masua. 14 Mo kaukavu kalumo ulai noxiꞌa ta molomoloxeni e 
amasaxaiꞌa la, xo ngingi ngelavusou Maminge Lataua. Mo ulai noxiꞌa ta 
mamiꞌa la, xo ngingi ngelavusou Iesu ane muxolu tatei no mine Lataua 
ukoinu mimii uao. Xe ulai noxiꞌa ta maulu la, xo ngingi xavingengi mo 
vaikala noxou Lataua mumauli noxinge, la ngetaloxolixu itema masua.

Mamu sou Tangengixu Mimii sou Lia ꞌO
15  oMamu sou tangengixu lia xe mimii sou lia ꞌo uasi. Lexe itema vile 

tanuxu mimii sou lia ꞌo, la tanutanuxu noxou Maminge Lataua uxolu 
noxou uasi. 16   pXo mimii latala sou lia ꞌo ne, anu molu noxou Maminge 
Lataua uasi, ia anu molu no lia ꞌosi. Mimii sou lia ꞌo ne, aloxo ꞌo. Masaxa 
sou vasimenge loxo ta mitema imasaxau lamoli mo ꞌilixo sou voteꞌi 
moseꞌi la. Mo ta mitema iisuiisu, xe iꞌitinu ualasiꞌa no anu mii maꞌia ane 
itetelisou mo no anu mii maꞌia ane aneꞌi miꞌoxonu. 17  qMimii latala sou lia 

ꞌo mo masaxa noxiꞌa ta mitema sou mimii no lia ꞌo, ulai la ukalu. Ia itema 
ane anu umulinu masaxa noxou Lataua, la anu umauli no voxovoxo, ia 
usoli uasi.

Ngasaxilaꞌinge Noxiꞌa ta Uluau Kalisito
18   rTa molomoloxeni e amasaxainge, ngalomu. Nenge ꞌa sou taxali 

ꞌalai no anu voxo sou kaluxu. Ngingi ngelomusou lexe uluau Kalisito 
a uneneꞌe. Ia vaimomo ꞌo, aneꞌi ta uluau Kalisito tavuꞌalo a mixalixali. 
Aneꞌi mixalixali, la sou telavu lexe nenge asou taxali ꞌalai no anu voxo 
sou kaluxu. 19  sAneꞌi miꞌumesinge mo milai, la mumaxaꞌu lexe aneꞌi 
ta noxinge uasi. Manina lexe aneꞌi ta noxinge, la aneꞌi ixolu mo nenge 
nengeꞌa taxolu, ia uasi.

20  tIa ngingi, Uleenu Tavuna anu a muxolu noxinge. Mo ngingi latala 
ngelavusou vaikala manina noxou Lataua. 21 Eni akaukavu aloxo ꞌo, xo 
ngingi ngelavusou vaikala manina noxou Lataua e kalavoi vile uxolu no 
anu uasi. La lexe ngingi ngalavusou uasi, la eni amomomo sou akaukavu 
aloxo ne uasi. 22   uꞌEi ane anu itema sou kalavoi? Anu ane uvikala lexe 
Iesu Kalisito ane e itemasou ulivulinenge uasi, la anu itema sou kalavoi 
ane. Itema ane loxo ne, anu uluau Kalisito mo uvikala lexe Maminge 
Lataua mo ꞌOlu Iesu ixolu uasi. 23   vItema ane uvikala lexe ꞌOlu Iesu ne 
uxolu uasi, la Maminge Lataua uxolu noxou uasi. Ia itema ane mulavusou 
ꞌOlu Iesu, la Maminge Lataua muxolu noxou.

24 Ngatetelisou mii ane ngingi ngelo-musou tei no mine ngingi 
ngemuxaxu tangengi noxou Kalisito. Lexe anu a uxolu, la ngingi kalumo 
ngaxolu noxou ꞌOlu Iesu mo.

Maminge Lataua
25 Lexe nenge tatetelisou mii ane ne, la Kalisito musakii vaikala sou 

lexe ulosinge mauli ane ukalu uasi.
26 Eni ekaukavumengi ne, siꞌa ta mitema ane ineꞌe sou itovo 

ixolulaulaulingenge. 27  wNgingi ne, ngenoꞌu Uleenu Tavuana mo Anu a 
muxolu noxinge, la sou itema vile uneꞌe sou ulosinge lavulavu la uasi. Xo 
Uleenu Tavuna ulosiengixu mimii latala mo Anu manina, ia Anu kalavoi 
uasi. Ngingi ngaxolu noxou Kalisito loxo Uleenu Tavuna anu mulosiengixu.

Lataua ta ꞌOlu
28  La sou, ta molomoloxeni e amasa-xainge, ngalomu. Ngaxoxolu noxou 

Kalisito, mo sou Anu ulivu uneꞌe, la ngingi ngaꞌoloꞌolo mo ngamaela 
noxou uasi.

29  xNgingi ngelavu lexe Lataua anu itema sou mulapu, la ngingi ngelavu 
lexe aneꞌi ane imulinu ꞌilixo ane mulapu ne, Lataua ta ꞌolu.

3 �1  yNgamaisou! Tanutanuxu noxou Lataua Maminge noxinge, Anu 
mutila musuku, la sou Anu mumoxoꞌinge lexe nenge ta ꞌolu mo 

vaimomo ꞌo nenge taxolu loxo anu ta ꞌolu manina. Tavaꞌu xo ta mitema 
no lia ꞌo ilavusinge uasi, xo aneꞌi ilavusou Lataua uasi. 2   zTa menexilo 
e amasaxainge, ngalomu. Nenge telavusou lexe nenge Lataua ta ꞌolu, 
ia nenge talavusou lexe iliꞌi, la nenge taxali a loxovaa la, uasi. Ia nenge 
telavu lexe iliꞌi no mine Kalisito ulivu uneꞌe, la nenge taxali loxo Anu, xo 
nenge tamaisou loxo anu Lataua. 3  ꞌEi ane anu umolo tanu no anu xali 
noxou Kalisito ne, anu uxolu vaꞌaxu no anu ꞌiliꞌilixo masumasua loxo Anu.

4 Aneꞌi ane iꞌoxonu ꞌiliꞌilixo masumasua ne, imulinu lapuloto noxou 
Lataua uasi. Xe aneꞌi ane iꞌoxonu ꞌiliꞌilixo masumasua ne, mixiu tumaliꞌau 
Lataua mo lapuloto noxou ne, mii vitanisi no maulixaꞌa. 5  aIa ngingi 
ngelavusou lexe Kalisito muluꞌe no lia ꞌo sou uxexee ꞌiliꞌilixo masumasua 
noxinge. Xo Anu ꞌilixo vile masua uxolu noxou uasi. 6  Itema ane uxolu 
noxou Kalisito uasi, la anu uꞌoxoꞌoxonu ꞌiliꞌilixo masumasua uasi. Anu 
ane usolonu sou uꞌoxoꞌoxonu ꞌiliꞌilixo masumasua, la anu mutongonu mo 
mulavusou Kalisito uasi.

7 Ta molomoloxeni e amasaxainge. Ngalomu. Ngasaxilaꞌinge laixe noxiꞌa 
ta mitema sou kalavoi, xo isusulingenge. Anu uꞌoxonu ꞌilixo laixe no iou 
Lataua, la anu itema vile mulapu no iou Lataua loxo anu Kalisito mulapu. 
8   bAnu ane uꞌoxonu ꞌiliꞌilixo masumasua ne, anu noxou Satani, xo Satani 
musokou ꞌilixo masumasua no mine Lataua musokou sou mukoinu mimii 
latala mo muneꞌe muxali vaimomo ꞌo. Tavaꞌu aloxo ne, la sou Lataua ꞌOlu 
muluꞌe no lia ꞌo sou ukalusou xaixai noxou Satani. 9  cLa sou anu ane molu 
noxou Lataua ne, anu usolonu sou uꞌoxonu ꞌilixo vile masua uasi, manina 
musuku lexe anu umomomo sou usolonu la uasi. Xo Lataua maulixu 
muxolu noxou. 10 No anu ꞌilixo ane ne, la sou talavu lexe ta ꞌei ane Lataua 
ta ꞌolu xe ta ꞌei ane Satani ta ꞌolu. Xe aneꞌi ane iꞌoxonu ꞌiliꞌilixo masua, la 
aneꞌi Lataua ta ꞌolu uasi. Mo aneꞌi ane imasaxaiꞌa ta vimovimoꞌa noxou 
Lataua uasi, la aneꞌi kalumo aloxo ne.

Ngamasaxainge Ngatongatoꞌo
11  dLapuloto ane ngingi ngelomusou tei no mine ngingi ngemulaxu 

tangengi noxou Iesu ne, aloxo ꞌo. Ngingi ngamasaxainge ngatongatoꞌo. 
12   eIa mamu sou ngamulinu ꞌilixo noxou Kaini. Anu noxou Satani, la 
sou muvau vimou la musoli. Tavaꞌu a lovoxaa, la sou anu muvau? Anu 
muvau, xo mumaisou lexe mii maꞌia ane anu muꞌoxonu ne, laixe uasi, 

ia mii maꞌia ane anu vimou muꞌoxonu ne, laixesi no iou Lataua. 13   fIa, 
ngingi ta mitema noxou Lataua, io ta mitema sou lia ꞌo imasaxainge uasi, 
la ngakuluke mamu. 14  gNenge telavusou lexe nenge texolu vaꞌaxu noxou 
Lataua la nenge loxo tesoli, ia nenge telivu noxou la nenge loxo temauli. 
Nenge telavu aloxo ne xo nenge temasaxainge ngatongatoꞌo. ꞌEi ane 
umasaxaiꞌa ta vimovimou uasi, la anu ulavusou Iesu uasi mo anu uxolu 
loxo anu musoli. 15  hAnu ane umasaxaiꞌa ta vimovimou uasi, anu itema 
sou uveꞌa ta mitema isoisoli. Mo nenge telavusou lexe itema loxo ne, 
umomomo sou unoꞌu mauli ane ukalu uasi, uasi.

16   iIesu Kalisito muꞌitalonu maulixusinge, la no anu soli noxou ne, 
nenge telavusou ꞌilixo sou tamasa-xainge ngatongatoꞌo. La sou eni 
evikalangengi pekiaꞌu lexe nenge kalumo taꞌitalonu maulinenge siꞌa 
ta vivinge. 17  jIa lexe itema vile iu lavuluti tavuꞌalo, mumaisou vimou 
vile iu lavuluti uasi, la tanuxu uasi, la anu tanutanuxu noxou Lataua 
uxolu noxou a loxovaa? 18   kTa molomoloxeni e amasaxainge, ngalomu. 
Tanengexaꞌa no anu ananenge ilou vaikalasi mamu. Lexe nenge 
tanengexaꞌa manina, la tasuꞌulineꞌi maninasou. 19-20 Taꞌoxonu aloxo ne, 
la nenge telavu lexe vaikala manina noxou Lataua muxolu noxinge mo 
telavu lexe xavutalamenge uvikala lexe nenge tesusu, ia oponenge uai 
seꞌisisi no iou Lataua. Xo xavutala noxou Lataua ne, anu iouvilemo mo 
mulavusou ꞌilixo latala mukalusi.

21  lTa menexilo e amasaxainge. Ngalomu. Lexe xavutalamenge uvikala 
lexe nenge tasusu uasi, la tanenge lili no iou Lataua uasi. 22  Mo tanoꞌu mii 
maꞌia e nenge temasaxa lexe Anu ulosinge. Xo nenge temulinu lapuloto 
noxou Lataua mo teꞌoxonu xaixai lailaixe, la Anu uꞌosasinge. 23   mLapuloto 
noxou Lataua e anu muvikala pekiaꞌu lexe nenge tamulinu ne aloxo ꞌo. 
Ngamuxamuxaxu tangengi no anu ualasou noxou Iesu Kalisito, Lataua 
ꞌOlu mo ngamasaxainge ngatongatoꞌo. 24  nAneꞌi ane imulinu lapuloto 
noxou Lataua ne, aneꞌi ixolu noxou Lataua xe Anu uxolu noxiꞌa kalumo. 
Nenge telavusou no anu Uleenu Tavuna ane anu Lataua mulosinge lexe 
Lataua uxolu noxinge.

Ngamaisiꞌa ta Uleenu Laixe

4 �1  oTa menexilo e amasaxainge, ngalomu. Mamu sou ngamuxaxu 
tangengi noxiꞌa ta uleenu ukalusi. Ngamaisiꞌa laixe lexe aneꞌi meꞌa 

noxou Lataua, uasi meꞌa vilemo. Xo ta mitema sou palomatana kalavoi 
tavuꞌalo milaa miluꞌe no lia ꞌo mukalu. 2   pTa uleenu ane ivikala manina 
lexe Iesu Kalisito anu muxali itema manina, la aneꞌi ta uleenu ane ne 

meꞌa noxou Lataua. No anu palapalaꞌalixu noxiꞌa, la ngingi ngalavusou 
lexe uleenu ane ne, Anu noxou Lataua manina. 3   qIa ta uleenu ane 
ipalaꞌalixu lexe Iesu Kalisito ane uxali itema manina uasi, la aneꞌi meꞌa 
noxou Lataua uasi. Anu uleenu noxou uluau Kalisito e ngingi ngelomusou 
lexe anu uneneꞌe. Ia vaimomo ꞌo, anu muxali.

4  rNgingi ta molomoloxeni e amasaxainge. Ngalomu. Ngingi noxou 
Lataua e Anu muxolu noxinge ne la sou xavi e mulosinge ne, muaulixu 
anu ane muxolu no lia ꞌo. La sou ngingi ngetaloxolixaꞌa ta uluau Kalisito 
mukalu. 5  sAneꞌi sou no lia ꞌosi mo mii maꞌia ane aneꞌi ilemolu ne, sou no 
lia ꞌosi kalumo. La sou ta mitema no lia ꞌo, ilomuxaꞌa. 6  Ia nenge noxou 
Lataua mo ꞌei ane mulavusou Lataua, la anu ulomu noxinge, ia ꞌei ane 
noxou Lataua uasi, la anu ulomu noxinge uasi. No anu ꞌilixo ane nesi, la 
sou nenge tatongonu uleenu ane manina xe ane sou kalavoi.

ꞌIlixo Noxou Lataua sou Tamulinu
7-8  Ta menexilo e amasaxainge, ngalomu. Nenge telavusou lexe 

ꞌilixo sou tamasaxaiꞌa ta mitema ne molu noxou Latauasi. La sou ꞌei 
ane umasaxaiꞌa ta menexu, la anu Lataua ꞌolu mo mulavusou Lataua. 
Ia ꞌei ane umasaxaiꞌa ta menexu uasi, la anu Lataua ꞌolu mo ulavusou 
Lataua uasi. Io, nenge telavusou Lataua mo telavusou lexe anu itema 
sou umasaxaiꞌa ta mitema, la sou laixe lexe nenge kalumo tamasaxainge 
ngatongatoꞌo. 9  tLataua mupalusou ꞌOlu anu vilesisi muluꞌe no lia ꞌo, sou 
mulosinge, la sou nenge temauli. No anu soli noxou ꞌOlu Iesu, la Anu 
mumaxaꞌu tanutanuxu singe. 10  uNenge tanengexu Lataua tei uasi, ia 
Anusi tanunenge la sou mupalusou ꞌOlu Iesu muluꞌe sou mulosou maulixu 
singe sou munoꞌinge mulivulivunenge no anu ꞌiliꞌilixo masumasua 
noxinge. Anu mulosou maulixu singe sou uxolixolinu Lataua no anu 
laꞌia noxou. Mii ane Lataua muꞌoxonu singe ne, Anu ꞌilixo manina sou 
umasaxaiꞌa ta mitema. 11 Ta menexilo e amasaxainge, ngalomu. Lataua 
mumasaxainge misevile, la sou eni avikalangengi pekiaꞌu lexe nenge 
kalumo tamasaxainge ngatongatoꞌo. 12   vIo, itema vile umaisou Lataua iou 
uasi tatei mo muneꞌe muxali vaimomo ꞌo. Ia lexe nenge tamasaxainge 
ngatongatoꞌo, la Lataua uxolu noxinge mo ꞌilixo noxou Lataua sou 
umasaxaiꞌa ta mitema umauli noxinge no anu maulingenge.

13   wLataua mulosinge Uleenu, la sou nenge telavusou lexe nenge texolu 
noxou xe Anu muxolu noxinge. 14 La sou nenge temaisou lexe Maminge 
Lataua mupalusou ꞌOlu muluꞌe no lia ꞌo sou upamaulineꞌi ta mitema. 
La nenge taaꞌaꞌaloiꞌa ta mitema no anu. 15 Lexe ꞌei ane upalaꞌalixu lexe 
Iesu anu Lataua ꞌOlu, la Lataua uxolu noxou xe anu uxolu noxou Lataua. 

16  La sou nenge telavusou lexe Lataua umasaxainge mo tamuxamuxaxu 
tanenge no anu.

Lataua anu itema sou umasaxaiꞌa ta mitema. La sou ꞌei ane utetelisou 
ꞌilixo ane ne, la anu uxolu noxou Lataua xe Lataua uxolu noxou. 17 Nenge 
taxolu noxou Lataua xe Lataua uxolu noxinge, la ꞌilixo sou tamasaxaiꞌa 
ta mitema umauli noxinge no anu maulingenge. La sou nenge taꞌoloꞌolo 
no voxo sou tatulu no anu vaivaikala uasi. Xo nenge temulinu ꞌilixo sou 
tamasaxaiꞌa ta mitema loxo Anu muꞌoxonu no lia ꞌo. 18  ꞌEi ane ulavusou 
umasaxaiꞌa ta menexu, la no voxo sou utulu no anu vaivaikala la anu 
uꞌume uasi. Xe ꞌilixo sou umasaxaiꞌa ta menexu umauli manina noxou, 
la anu uꞌume uasisi manina. Ia ꞌei ane anu mulavu lexe umasaxaiꞌa ta 
menexu uasi, la anu uꞌume xo mulavusou lexe Lataua ulosou navunavu. 
Anu ane uꞌume, la ꞌilixo sou umasaxaiꞌa ta menexu umauli noxou uasi.

19 Nenge tamasaxainge ngatongatoꞌo xo Lataua mumasaxainge tei. 20 ꞌEi 
ane uvikala lexe umasaxau Lataua, ia umasaxaiꞌa ta vimovimou uasi, la 
anu itema sou kalavoi. Mo anu ane umaisiꞌa ta vimovimou, ia umasaxaiꞌa 
uasi, la anu umomomo sou umasaxau Lataua ane anu umaisou uasi ne, 
uasi. 21  xꞌEi ane umasaxau Lataua, la eni avikalanu pekiaꞌu lexe anu 
umasaxaiꞌa ta vimovimou kalumo. Lapuloto ane ne, Lataua mulosinge.

Tamuxamuxaxu Tanenge Noxou Lataua ꞌOlu

5 �1  yMo ꞌei ane anu umuxamuxaxu tanu vaikala lexe Iesu anu Kalisito, 
la anu Lataua ꞌolu manina. Ia ꞌei ane anu umasaxau Maminge 

Lataua, la anu umasaxau ꞌOlu Iesu kalumo. 2  Lexe nenge tamulinu 
lapuloto noxou Lataua xo tamasaxau Lataua, la nenge telavu lexe nenge 
temasaxaiꞌa Lataua ta ꞌolu. 3   zLexe nenge tamasaxau Lataua, la tamulinu 
lapuloto noxou. Ia tamulinu, la pekiaꞌu uasi, seꞌisisisi. 4 Xo nenge 
temuxaxu tanenge noxou Iesu, la tetaloxolixu xavi sou lia ꞌo. Xe ꞌei ane 
anu muxali Lataua ꞌolu, la anu utalotaloxolixu ꞌiliꞌilixo masumasua no 
lia ꞌo. 5 Anu ane umuxamuxaxu tanu lexe Iesu anu Lataua ꞌOlu, la anu 
utalotaloxolixu ꞌiliꞌilixo masumasua sou no lia ꞌo.

6   aIesu Kalisito anu muluꞌe no lia ꞌo, la Anu muꞌulo no anu lexa xe 
musoli la sialuxu musiali. Anu muneꞌe, la uꞌulo no lexasi uasi, Anu muꞌulo 
no anu lexa xe musoli la sialuxu musiali kalumo. Uleenu Tavuna anu 
ukalavoi uasi, ia Anu kalumo uvivikala lamana lexe Iesu anu Lataua ꞌOlu. 
7 Ia Uleenu Tavunasi uasi, mii tamei kalumo mivikala lamana aloxo ne. 
8   bAneꞌi lexa xe sialu. La sou aneꞌi tatalu ivikalasou Iesu, la vaikalaiꞌa 
vilesisi. 9  cNenge tamulaxu tanenge no anu vaikala noxiꞌa ta mitema, 
la manina lexe nenge tamulamulaxu tanenge no anu vaikala manina 

noxou Latauasi. Ia Anu muvikala lexe Iesu anu Lataua ꞌOlu. 10  dꞌEi ane 
umuxamuxaxu tanu noxou Lataua ꞌOlu, la utetelisou vaikala lexe Iesu 
anu Lataua ꞌOlu no anu maulixu. ꞌEi ane umuxaxu tanu noxou Lataua 
uasi, la anu muꞌoxonu Lataua muxali loxo itema sou kalavoi. Xo anu 
umulaxu tanu no anu vaikala noxou Lataua lexe Iesu anu Lataua ꞌOlu, 
uasi. 11 Lataua muvikala lexe ulosinge mauli ane ukalu uasi. Xe mauliu 
ane ne, muxolu noxou ꞌOlu Iesu. 12   eꞌEi ane anu unoꞌu ꞌOlu, la anu unoꞌu 
mauli. Ia ꞌei ane anu unoꞌu Lataua ꞌOlu uasi, la anu unoꞌu mauli uasi.

Vaikala sou Kaluxu
13   fIoxe, eni ekaukavunu vaivaikala ane ne ulai noxinge ngingi e 

ngamuxamuxaxu tangengi noxou Lataua ꞌOlu, mo sou ngingi ngalavu 
laixe lexe ngingi ngenoꞌu mauli ane ukalu uasi. 14  gNenge telavusou 
Lataua manina lexe mii maꞌia ane nenge talinga no anu masaxa noxou, 
la Anu ulomunengesi. 15 Lexe nenge telavu lexe Anu ulomunenge, la mii 
maꞌia ane nenge telingau ne, telavu lexe nenge tenoꞌu mukalu.

16   hIoxe, ꞌei ane anu mumaisou itema vile noxou Lataua uꞌoxonu ꞌilixo 
vile masua sou uꞌoxonu usoli uasi, ia anu ukilakasou, la Lataua ulosou 
mauli. Eni avivikalasiꞌa aneꞌi ane iꞌoxonu ꞌilixo vile masua sou uꞌoxoneꞌi 
isoli uasi. Ia ꞌilixo vile masua uꞌoxoneꞌi ta mitema, la isoisoli. Ia eni 
avikalaneꞌi lexe ikilakasou uasi. 17 ꞌIliꞌilixo masumasua, anu masua no iou 
Lataua. Ia seꞌi anu uꞌoxoneꞌi ta mitema isoisoli uasi.

18   iNenge telavu lexe ꞌei ane muxali Lataua ꞌOlu, la umomomo sou 
usolonu ꞌiliꞌilixo masumasua uasi. Anu usaxilaꞌu, la sou Satani umomomo 
sou uꞌoxonu mii vile masua noxou uasi. 19 Mo nenge telavu lexe nenge 
kalumo Lataua ta ꞌolu mo telavu lexe Satani usaxilaꞌu lia ꞌo mukalusi. 
20 Mo nenge telavu kalumo lexe Lataua ꞌOlu muluꞌe no lia ꞌo sou 
mulosinge lavulavu, la sou nenge talavusou lexe ꞌei Anu Lataua manina. 
La sou nenge texolu noxou Lataua mo noxou ꞌOlu Iesu Kalisito kalumo. 
Anu Lataua manina mo Anu mauli ane ukalu uasi.

21 La sou, ta molomoloxeni e amasaxainge, ngalomu. Ngasaxilaꞌinge 
laixe noxiꞌa ta maliava sou kalavoi. 

